
BANK TIZIMI FAOLIYATI MISOLIDA MOLIYAVIY 
ISLOHOTLAR SHAROITIDA KORXONALAR 

LIKVIDLIGINI OSHIRISH MASALALARI

Iminova Nurjahon Qodirjon qizi
Bektemir tumani 291-IDUM, iqtisodiyot fani o‘qituvchisi

Karimov Sardorbek Shuxratjon o‘g‘li
“OCTOBANK” AJ, Korporativ kreditlash bo‘limi bosh mutaxassisi

Annotatsiya. Mazkur maqolada bugungi kunda zamonaviy likvidlikni boshqarish strategiyalari moliya sektoridagi chuqur 
strukturaviy islohotlar sharoitida korxonalarning moliyaviy barqarorligini ta’minlashda muhim omil ekanligi ilmiy asosda 
yoritib berilgan. Tadqiqotda korxonalarning, asosan moliyaviy institutlarning, to‘lov qobiliyatini ta’minlash mexanizmlari 
hamda ularning barqaror rivojlanishiga ta’sir ko‘rsatuvchi makroiqtisodiy omillar tahlil qilingan. Tahlil Moliyaviy sektorni 
baholash dasturi (FSAP) materiallari va O‘zbekiston Respublikasi Markaziy bankining 2024–2025 yillarga oid hisobotlari 
asosida olib borilgan. Shuningdek, likvid aktivlarni samarali boshqarish va moliyaviy barqarorlikni mustahkamlashda Bazel 
qo‘mitasining xalqaro standartlarini joriy etish hamda raqamlashtirish jarayonlarining ahamiyati alohida ta’kidlangan.

Kalit soʻzlar: yashil iqtisodiyot, likvidlik, moliyaviy barqarorlik, to‘lov qobiliyati, Basel standartlari, raqamlashtirish.

Abstract. This article substantiates that, under current conditions, modern liquidity management strategies have become 
a key tool for ensuring the financial stability of enterprises amid profound structural reforms in the financial sector. 
The study examines mechanisms for maintaining enterprise solvency, primarily within financial institutions, as well as 
macroeconomic factors influencing their sustainable performance. The analysis is based on data from the Financial 
Sector Assessment Program (FSAP) and official reports of the Central Bank of the Republic of Uzbekistan for 2024–2025. 
Particular attention is paid to the implementation of international Basel Committee standards and digitalization processes 
as effective instruments for optimizing liquid assets and strengthening financial resilience.

Key words: green economy, liquidity, financial stability, solvency, Basel standards, digitalization.

Аннотация. В данной статье обосновано, что в современных условиях стратегии управления ликвидностью 
становятся ключевым инструментом обеспечения финансовой устойчивости предприятий в период глубоких 
структурных реформ финансового сектора. В исследовании рассматриваются механизмы поддержания 
платежеспособности предприятий, преимущественно финансовых институтов, а также макроэкономические 
факторы, оказывающие влияние на их устойчивое развитие. Анализ основан на данных Программы оценки 
финансового сектора (FSAP) и официальных отчетах Центрального банка Республики Узбекистан за 2024–2025 
годы. Особое внимание уделяется внедрению международных стандартов Базельского комитета и процессам 
цифровизации как эффективным инструментам оптимизации структуры ликвидных активов и повышения 
устойчивости банковского сектора.

Ключевые слова: зеленая экономика, ликвидность, финансовая устойчивость, платежеспособность, стандарты 
Базеля, цифровизация.

K I R I S H
Likvidlik har qanday korxonaning hayotiyligi va barqarorligini belgilovchi asosiy moliyaviy ko‘rsatkichlardan 

biridir. U aktivlarning tezkor va sezilarli yo‘qotishlarsiz pul mablag‘lariga aylantirilish darajasini ifodalab, 
moliyaviy barqarorlikni ta’minlashda muhim omil hisoblanadi. Shu bois, likvidlikni samarali boshqarish korxona 
faoliyatining uzluksizligini ta’minlash, moliyaviy xatarlarni kamaytirish hamda investorlar va kreditorlar ishonchini 
mustahkamlashda muhim ahamiyat kasb etadi.

O‘zbekiston moliya sektori uchun 2024–2025 yillar muhim burilish davri bo‘lib, ushbu davrda Xalqaro valyuta 
jamg‘armasi va Jahon banki tomonidan Moliyaviy sektorni baholash dasturi (FSAP) doirasida birinchi kompleks 

baholash amalga oshirildi. Mazkur baholash bank tizimining institutsional barqarorligi, likvidlikni boshqarish 
mexanizmlari va xalqaro me’yorlarga moslashuv darajasini aniqlashda muhim ahamiyatga ega bo‘ldi.

Real sektorni likvidlik bilan ta’minlovchi asosiy bo‘g‘in bo‘lgan bank tizimining barqaror faoliyati, avvalo, 
xalqaro tartibga solish va prudensial nazorat standartlarini joriy etish darajasi bilan bevosita bog‘liqdir. 
Likvidlikning yetarli darajada ta’minlanishi to‘lov intizomini mustahkamlash, moliyaviy xatarlarni minimallashtirish 
hamda bank va korxonalar faoliyatining barqarorligini kafolatlashga xizmat qiladi [1].

M A V Z U G A  O I D  A D A B I Y O T L A R  S H A R H I
Mazkur maqolada likvidlik va bank faoliyati bilan bog‘liq masalalarni yoritishda yetakchi xorijiy va mahalliy 

olimlarning nazariy hamda amaliy tadqiqotlariga tayangan holda adabiyotlar tahlili amalga oshirildi. Xususan, 
Brealey R., Myers S., Allen F., shuningdek, Lavrushin O. I. va Jukov E. F. tomonidan olib borilgan ilmiy 
izlanishlar bank likvidligi, moliyaviy barqarorlik va risklarni boshqarish masalalarini chuqur tahlil qilish uchun 
muhim nazariy asos bo‘lib xizmat qildi.

2019–2023 yillar davomida shakllangan makroiqtisodiy va inflyatsiyaviy sharoitlar bank tizimi likvidlik 
ko‘rsatkichlariga turlicha ta’sir ko‘rsatdi. Xususan, 2020-yildagi global inqiroz iqtisodiy faollikning qisqarishiga 
olib kelgan bo‘lsa-da, keyingi tiklanish yillari va narxlar darajasining oshishi bank xizmatlari bozorida faollikning 
qayta tiklanishiga zamin yaratdi. Ushbu davrda bank moliyasi nisbatan barqarorligini namoyon etib, pandemiya 
sharoitida yuzaga kelgan tashqi zarbalarga moslashuvchanlik bilan javob bera oldi.

Natijada, 2022-yil oxiriga kelib, sof barqaror moliyalashtirish koeffitsiyenti pandemiya oldi davriga nisbatan 
17 % ga oshdi, bu esa bank tizimining likvidlikni boshqarishdagi samaradorligini ko‘rsatadi. Banklar talabdagi 
o‘zgarishlarga tezkor moslashib, tarif siyosatini takomillashtirdi hamda masofaviy bank xizmatlari, raqamli 
operatsiyalar va innovatsion moliyaviy texnologiyalarni keng joriy etish orqali inqiroz sharoitida ham faoliyat 
samaradorligini saqlab qoldi. Shu tariqa, makroiqtisodiy omillar tezkor (oniy) likvidlik koeffitsiyentiga muayyan 
ta’sir ko‘rsatgan bo‘lsa-da, bank tizimi umumiy holda o‘zining o‘sish va rivojlanish salohiyatini saqlab qoldi.

Shuningdek, xalqaro miqyosda Basel III doirasida ishlab chiqilgan likvidlik riskini o‘lchash va monitoring 
qilish standartlari, jumladan, LCR (Liquidity Coverage Ratio) va NSFR (Net Stable Funding Ratio) ko‘rsatkichlari 
bo‘yicha asosiy hujjatlar hamda riskga asoslangan kapital talablari turli mamlakatlar tajribasi asosida o‘rganildi. 
Ushbu yondashuvlar milliy bank tizimi uchun moslashtirilgan xulosa va takliflar ishlab chiqishda muhim ilmiy 
asos bo‘lib xizmat qildi.

Milliy darajada esa O‘zbekiston Respublikasida likvidlikka oid rasmiy statistik ma’lumotlar, normativ-huquqiy 
hujjatlar hamda FSAP hisobotlari chuqur tahlil qilindi. Mazkur manbalar bank tizimining joriy holati, likvidlik 
darajasi va rivojlanish tendensiyalarini aniqlash hamda moliyaviy islohotlar sharoitida istiqbolli yo‘nalishlarni 
belgilash imkonini berdi.

T A D Q I Q O T  M E T O D O L O G I YA S I
Mazkur maqolada bank-moliya sohasidagi zamonaviy tendensiyalar hamda ularning O‘zbekiston 

moliya bozoriga moslashuv imkoniyatlari kompleks tahlil qilindi. Tadqiqot jarayonida qiyosiy tahlil, kontent-
tahlil va statistik tahlil usullaridan foydalanildi. Shuningdek, davlat darajasida likvidlikni oshirishning samarali 
strategiyalaridan biri sifatida bank qonunchiligini Bank nazorati bo‘yicha Bazel qo‘mitasining samarali bank 
nazorati tamoyillariga muvofiqlashtirish masalalari o‘rganildi va joriy etilayotgan o‘zgarishlar baholandi.

Likvidlikni oshirish maqsadida korxonalar fond bozori instrumentlaridan tobora faol foydalanmoqda. 2025-
yil O‘zbekistonda shartli ravishda “obligatsiyalar yili” sifatida qayd etilib, “Toshkent” fond birjasida obligatsiyalar 
bo‘yicha aylanma 1,4 trln so‘mga yetdi va bu ko‘rsatkich avvalgi yillardagidan sezilarli darajada yuqori bo‘ldi. 
Aylanma mablag‘larning bunday o‘sishi puxta strategik yondashuvlar asosida amalga oshirilgani bilan izohlanadi.

Ushbu strategiyalar doirasida xususiylashtirish va IPO mexanizmlari orqali davlat banklarini transformatsiya 
qilish hamda ularni IPO orqali sotuvga tayyorlash uzoq muddatli kapital jalb etishning muhim usuli sifatida 
qaralmoqda. Shu bilan birga, ekspertlar geosiyosiy vaziyatdagi noaniqliklar sababli mintaqaning strategik 
aktivlariga investorlar qiziqishi nisbatan pasayganini qayd etadilar. Bu holat “O‘zsanoatqurilishbank” va 
“Asakabank” kabi yirik banklarni xususiylashtirish jarayonlarining ehtiyotkorlik bilan va bosqichma-bosqich olib 
borilishiga olib kelmoqda.

Sektor konsolidatsiyasi, faoliyat miqyosini kengaytirish va resurs bazasini mustahkamlash maqsadida 
banklar o‘rtasidagi hamkorlik va birlashuv jarayonlari ham muhim ahamiyat kasb etmoqda. Shu jarayonda  KPI 
(asosiy samaradorlik ko‘rsatkichlari) ni joriy etish muhim boshqaruv vositasi sifatida qaraladi.

Davlat banklari uchun samaradorlikning qat’iy mezonlari belgilangan bo‘lib, jumladan kapital yetarliligi 
koeffitsiyentini 15–16 % darajasida saqlash talabi asosiy ko‘rsatkichlardan biri hisoblanadi. Ushbu talab 
banklarning moliyaviy barqarorligini mustahkamlash va likvidlik risklarini samarali boshqarishga xizmat qiladi.

2025-yilda pul massasida (M2) naqd pullar ulushining 18,9 % gacha kamayishi hisob-kitoblarni 
raqamlashtirish strategiyasining muvaffaqiyatli amalga oshirilayotganidan dalolat beradi. Bu holat korxonalar 
uchun mablag‘lar aylanishining tezlashuvi va inkassatsiya xarajatlarining kamayishini anglatadi.

Bundan tashqari, likvidlikni oshirish maqsadida Markaziy bank tomonidan tezkor likvidlikni qo‘llab-
quvvatlash mexanizmlari joriy etilgan. Xususan, kunduzgi (intraday) foizsiz kreditlar banklarga operatsion kun 
davomida to‘lovlarning uzluksizligini ta’minlash imkonini bermoqda. Resurslar bazasining kengayishida REPO 
operatsiyalari muhim rol o‘ynab, banklararo REPO bitimlarining pul bozoridagi umumiy hajmdagi ulushi qariyb 
60 % ga yetdi. Bu esa moliyaviy resurslarning yuqori darajada harakatchanligini ta’minlamoqda.

Qo‘shimcha ravishda, ekspert intervyulari o‘tkazilib, moliyaviy kompaniyalar hamda nazorat organlari 
vakillarining fikrlari o‘rganildi. Ushbu yondashuv milliy moliya bozorida mavjud muammolarni aniqlash va 
istiqbolli rivojlanish yo‘nalishlarini belgilashga xizmat qildi.

T A H L I L  V A  N A T I J A L A R
Jahon iqtisodiyoti rivojlanishining 2025-yilgi baholashlariga ko‘ra, Bazel qo‘mitasining 29 tamoyilidan 16 

tasi “katta darajada muvofiq” deb baholangan. Bu holat prudensial tartibga solish choralarining izchil joriy etilishi 
ijobiy natijalar berayotganini ko‘rsatadi. Olingan natijalar turli standartlar kesimida baholandi.

Xususan, MSFO 9 (IFRS 9) standartlarini joriy etish xalqaro moliyaviy hisobot standartlariga moslashishni 
ta’minlab, aktivlarni aniqroq tasniflash va kredit risklarini yanada puxta baholash imkonini bermoqda.

Shuningdek, LCR va NSFR koeffitsiyentlari bo‘yicha natijalar bank tizimida likvidlikning yetarli darajada 
ekanini tasdiqlaydi. 2025-yil iyun holatiga ko‘ra, bank sektorida likvidlikni qoplash koeffitsiyenti (LCR) 191,7 % 
(minimal talab — 100 %), sof barqaror moliyalashtirish koeffitsiyenti (NSFR) esa 115,7 % ni tashkil etdi.

Bundan tashqari, “To‘lovga qobiliyatsizlik to‘g‘risida”gi Qonunning (2022-yil) yangi tahriri muammoli 
aktivlarni boshqarish samaradorligini oshirib, likvid mablag‘larning bo‘shatilishiga ijobiy ta’sir ko‘rsatdi. Natijada, 
bank sektorida likvidlik darajasining barqaror o‘sish tendensiyasi shakllandi. Quyida bank sektorining likvidligi 
dinamikasi tahlili keltiriladi (1-jadval).

1-jadval. Bank sektorining likvidligi dinamikasi1

Ko‘rsatkich nomi 01–06–2024 01–06–2025

Yuqori likvidli aktivlar (mlrd so‘m) 100 984 144 599

Yuqori likvidli aktivlarning jami aktivlarga nisbati, % 14,7 17,4

Likvidlikni qoplash koeffitsiyenti (minimal qiymat — 100 %) 160,0 191,7

Sof barqaror moliyalashtirish koeffitsiyenti (minimal qiymat — 100 %) 111,1 115,7

Tezkor (oniy) likvidlik koeffitsiyenti (minimal qiymat — 25 %) 93,6 124,9

Yuqoridagi jadval 2024–2025 yillar davomida bank sektorining likvidligi ko‘rsatkichlari dinamikasini aks 
ettiradi. Jadval asosida quyidagi ilmiy xulosalarni keltirish mumkin.

2025-yil 1-iyun holatiga ko‘ra yuqori likvidli aktivlar hajmi 144 599 mlrd so‘mni tashkil etib, 2024-yil 1-iyundagi 
100 984 mlrd so‘mga nisbatan sezilarli darajada oshdi. Mazkur o‘sish bank tizimida likvid resurslar bazasining 
mustahkamlanayotganini hamda ehtiyotkor va muvozanatli likvidlik siyosati yuritilayotganini ko‘rsatadi.

Ushbu ko‘rsatkich 14,7 % dan 17,4 % gacha oshdi. Bu banklar aktivlar tarkibida tezkor pulga 
aylantiriladigan vositalar ulushi kengayganini anglatib, qisqa muddatli majburiyatlarni bajarish qobiliyatining 
mustahkamlanganidan dalolat beradi.

LCR ko‘rsatkichi 160,0 % dan 191,7 % gacha oshib, belgilangan minimal talab (100 %)dan deyarli ikki 
baravar yuqori darajada shakllandi. Bu bank sektorining qisqa muddatli likvidlik xatarlariga nisbatan yuqori 
darajada barqaror va himoyalangan ekanini tasdiqlaydi.

NSFR 111,1 % dan 115,7 % gacha oshdi. Ushbu ijobiy dinamika banklarning uzoq muddatli moliyalashtirish 
manbalari yanada barqarorlashganini ko‘rsatib, tarkibiy likvidlik xatarlarining kamayishiga xizmat qilmoqda.

Mazkur ko‘rsatkich 93,6 % dan 124,9 % gacha o‘sdi va belgilangan minimal me’yor (25 %)dan ancha yuqori 
darajada shakllandi. Bu holat banklarning eng qisqa muddatli majburiyatlarni ham uzluksiz va muammosiz 
bajarish imkoniyatiga ega ekanini ko‘rsatadi.

1	 Bank sektorining likvidligi dinamikasi. O‘zbekiston Respublikasi Markaziy bankining 2025-yil 25-iyundagi statistik hisoboti asosida.

X U L O S A  V A  T A K L I F L A R
O‘zbekistonning hozirgi iqtisodiy sharoitida korxonalar va banklar likvidligini oshirish bo‘yicha samarali 

strategiya davlat tomonidan prudensial tartibga solish, xususan Bazel III standartlarini joriy etish hamda 
bozor mexanizmlari, jumladan obligatsiyalar bozorini rivojlantirish va moliyaviy jarayonlarni raqamlashtirish 
o‘rtasidagi o‘zaro sinergiyaga asoslanadi. Tadqiqot natijalari shuni ko‘rsatadiki, tashqi geosiyosiy xatarlar 
mavjud bo‘lishiga qaramay, shakllantirilgan kapital va likvidlik buferlari moliyaviy tizimning turli tashqi va ichki 
zarbalarga nisbatan barqarorligini ta’minlamoqda. Jadval ma’lumotlari asosida olib borilgan tahlillar 2024–2025 
yillar davomida O‘zbekiston bank sektorida likvidlik darajasi barcha asosiy ko‘rsatkichlar bo‘yicha izchil va 
sezilarli darajada yaxshilanganini tasdiqlaydi. Xususan, qisqa muddatli aktivlarni samarali boshqarish, debitor 
qarzdorlikni optimallashtirish hamda fond bozori instrumentlaridan faol foydalanish likvidlikni oshirishning eng 
muhim omillaridan biri sifatida namoyon bo‘ldi, raqamli to‘lov tizimlari va aktiv-passivlarni muvofiqlashtirish 
(ALM) strategiyasining keng joriy etilishi esa banklarning operatsion barqarorligini mustahkamladi. Shu bilan 
birga, pul oqimlarini samarali rejalashtirish va mablag‘larning kelimi hamda chiqimini oldindan prognozlash naqd 
pul yetishmovchiligi yoki ortiqcha mablag‘lar yuzaga kelishining oldini olib, qisqa muddatli majburiyatlarni o‘z 
vaqtida bajarish imkonini yaratmoqda. Debitor qarzdorlikni qisqartirish va to‘lov intizomini kuchaytirish mablag‘lar 
aylanishini tezlashtirib, likvidlikning mustahkamlanishiga xizmat qilmoqda. Qisqa muddatli yuqori likvid aktivlar, 
jumladan naqd pul, bank hisobvaraqlari va qimmatli qog‘ozlar ulushining oshishi aktivlarning tez pulga aylanish 
imkoniyatini kengaytirib, favqulodda holatlarda majburiyatlarni qoplash qobiliyatini kuchaytirmoqda. Fond bozori 
instrumentlari, xususan obligatsiyalar, davlat qimmatli qog‘ozlari va repo-operatsiyalar orqali mablag‘ jalb etish 
banklar va korxonalarga qisqa va uzoq muddatli moliyaviy ehtiyojlarni muvozanatli qondirish imkonini berib, 
likvidlik manbalarining diversifikatsiyasi va barqarorligini oshirmoqda. Raqamli to‘lov tizimlarining joriy etilishi 
naqd pullar ulushini qisqartirib, elektron pul oqimlarini kengaytirish orqali mablag‘lar aylanish tezligini oshirish 
va operatsion xarajatlarni kamaytirishga xizmat qilmoqda. Aktiv-passivlarni muvofiqlashtirish mexanizmlarining 
takomillashuvi esa likvidlik xatarlarini samarali boshqarish, qisqa muddatli yetishmovchiliklarni kamaytirish va 
resurslarni oqilona taqsimlash imkonini bermoqda. Umuman olganda, Bazel III talablariga mos keluvchi likvidlik 
koeffitsiyentlarining yuqori darajada shakllanishi bank tizimining moliyaviy barqarorligini mustahkamlab, ichki 
va tashqi iqtisodiy xatarlarga nisbatan chidamliligini oshirmoqda hamda O‘zbekiston bank sektorida samarali 
regulyator siyosat va ehtiyotkor likvidlik boshqaruvi izchil amalga oshirilayotganidan dalolat beradi.

